
Manon García leva anos pensando sobre como se manifesta na 
actualidade a submisión das mulleres, e as desigualdades e 
violencias que se poden producir na sexualidade heterosexual.  

Vivir con los hombres. Reflexiones sobre el juicio Pelicot forma parte 
dunha tradición de análise feminista de sentenzas e casos 
paradigmáticos – como o de Gröndal Hedvig, Maritha Jacobsson e 
Valentin Öckinger e o de Kcasey McLoughlin, Rosemary Grey, 
Louise Chappell e Suzanne Varrall este mesmo ano, ou, no contexto 
español, a análise do caso Alcàsser de Nerea Barjola (2023)- que 
fan lecturas críticas do sistema xudicial, unha das institucións máis 
reacias a ter en conta a perspectiva de xénero. No seu seguimento 
do mediático xuizo por violencia sexual facilitada pola tecnoloxía 
que tivo lugar en Francia no outono de 2024, céntrase no 
tratamento das violacións que sufríu Gisèle Pelicot desde un 
enfoque filosófico para reflexionar sobre como se constrúen as 
relacións de dominio patriarcal.  

É un libro que trata de ir máis alá do impacto que este caso pode ter en 
Francia. A autora observa o que sucede no xuízo durante tres meses e 
medio desde unha perspectiva integral e, sobre todo, feminista. Non 
espera que un caso particular poida mobilizar o que se precisa para 
erradicar as violencias machistas. O dereito penal é unha sorte de 
dereito de excepción, como explica Manon García, unha rama que actúa 
para garantir a orde pública cando o resto de dereitos non é suficiente. 
Por iso ela advirte que non servirá para xulgar á andamiaxe cultural da 
violación (Nicola Gavey, 2005), senón para castigar a quen ameazan á 
sociedade ao atentar contra os dereitos fundamentais: «ningunha 
administración penitenciaria será o suficientemente grande, poderosa 
ou eficaz como para facer que os homes deixen de violar» (p. 19). 

Responde ás preguntas que se formula a través deste caso desde unha 
posición existencialista: as relación de dominio e submisión nas 
relacións heterosexuais non forman parte da nosa esencia, son unha 
experiencia relacional, unha forma de acción, e por tanto 
comportamentos sobre os que temos responsabilidade e que poden ser 
transformados mediante a reflexión e a toma de conciencia, á que ela 
pretende instarnos neste libro. As agresións sexuais e o seu tratamento 
social son elementos centrais na perpetuación de mitos sobre a 
sexualidade e as relacións de xénero que manteñen a desigualdade. Por 
iso é importante entender que todas as persoas tomamos parte dun 
sistema que, entre outras cousas, dá lugar ás violacións que se 
probaron neste caso.  

Na súa análise, a autora sostén que «a familia é un lugar onde se 
aprende a dominar» (pp. 43-44), e para iso utiliza o exemplo dunha 
familia calquera, como esta, formada por unha parella normal. Un 
matrimonio que levaba once anos formalizado cando en 1984 en 
Francia se recoñeceu a violación dentro do matrimonio. E sobre a cal, 
na sala, se formula o incesto, a agresividade de Dominique Pelicot, as 
violacións grupais sistemáticas e o desexo irreflenable e político del de 
someter, cousificar e humillar a unha muller que, segundo el a describe, 
era o amor da súa vida pero «todo o contrario da miña nai, era 
totalmente insumisa», que se negaba a prácticas sexuais que non 
desexaba, que perdera o interese polo sexo co seu home, e que tiña 
unha vida autónoma. E faino utilizando a submisión química, que non 
só facilita a violación senón que tamén aumenta a cousificación da 
vítima, gravando e clasificando meticulosamente todas as agresións 
sexuais por autoría, data e tipo de acto nunha carpeta que titulou 
«Abusos».  

Outro dos puntos destacados deste traballo é como nos fai pensar 
sobre o normal e o patolóxico, ou o monstruoso, destes trazos 
asociados á masculinidade nunha sociedade patriarcal. Unha cuestión 
que xorde sempre arredor de casos onde hai tanta violencia, aínda que 
habitualmente de forma efectista e superficial, ao contrario do que fai 
Manon Garcia. Casos recentes que involucran a decenas de miles de 
homes (a Nth Room en Corea do Sur, a canle portuguesa «Pussylicious» 
descuberta pola revista Nit, a rede de grupos e canles de Telegram sobre 
sedación e violación de mulleres investigado e denunciado por Isabell 
Beer e Isabel Ströh coincidindo coa sentenza do caso Pelicot, ou o 
grupo de Facebook «Mia moglie» que se destapou en Italia) súmanse a 
este centenar e poñen en cuestión, segundo a autora, que o seu 
comportamento poida diferenzarse estatisticamente de forma 
significativa do que parece considerarse a masculinidade normativa. 
Pode haber entón unha distinción cualitativa? E aí, Manon Garcia volve 
a colocarnos nun lugar incómodo, «de que tipo de norma queda excluído 
un home que viola?» (p. 119), cando a violación nin siquera aparece nas 
parafilias que describen as desviacións sexuais.  

A autora quere entender como estes Monsieur tout le monde (homes 
calquera) –en apariencia «nin mellores nin peores que o resto dos nosos 
conciudadanos» (p. 49)- puideron cometer un acto tan violento: dos que 
participaron, dos que o sabían e non dixeron nada, dos que unha vez 
coñecidos os feitos mantiveron o seu apoio. Uns homes que coinciden 
no seu sexo, na ausencia de «introspección, de reflexión sobre os feitos» 
(p. 51) e nuns trazos estruturais compartidos (rituais, valores, 
comportamentos) que fan posible unha masculinidade pola que hai 
homes que non dubidan en participar na violación dunha muller 
sometida quimicamente. E tamén sinala aos guións sexuais patriarcais 
baseados na violencia destes homes heterosexuais, que no xuízo non 
sabían que era o consentimento, a pesar de que a súa forma de actuar 
deixaba claro que se esforzaron en non espertala.  

O libro tamén reflexiona sobre o tratamento notable que tivo este caso 
por ser Gisèle o paradigma dunha boa vítima- «nin pobre, nin 
discapacitada, nin racializada» (p. 97), «nin demasiado guapa, nin 
demasiado fea, nin demasiado gorda, nin demasiado irritada, nin 
demasiado triste» (pp. 133-134), maior, amable, educada-, diferente á 
súa filla, e seguramente a calquera de nós, «prevítimas» (Cahill, Ann, 
2001) en potencia. E desta forma volve a sacar o foco do individual, para 
axudarnos a entender a condición estrutural da violencia contra as 
mulleres, a necesidade de reformular colectivamente as normas e os 
roles de xénero.  

Este traballo chega nun momento no que se está tratando de 
problematizar a masculinidade, e achéganos elementos para analizar a 
masculinidade hexemónica (Connell, Raewyn W., 1995), ou patriarcal, e 
para poder entender o comportamento destes homes a quen a 
sociedade e a cultura ensina a non considerar iguais ás mulleres, e 
mesmo lles permite exercer violencia sexual contra elas sen 
consecuencias demasiado graves.  

Manon Garcia involúcrase emocionalmente nun libro sen 
condescendencias que terminou de escribir un día despois da sentenza. 
Unha obra que resulta dura de ler, pero tamén necesaria. As súas 
páxinas amosan a postura pouco triunfalista da autora sobre os 
avances reais en igualdade e denuncia que a acción contra a violencia 
e a desigualdade é máis longa e complexa do que ás veces queremos 
ver. Por iso conclúe pedindo aos homes que deixen atrás esa 
masculinidade patriarcal, buscando confiar no que supón a toma de 
conciencia do papel que temos nas relacións que establecemos e no 
mundo que conformamos.  

